
Tuan Wan Hasan bin Mohd Ramli [ Dungun ] minta MENTERI
DALAM NEGERI menyatakan Standard Operating Procedure (SOP)
pihak polis dalam penggunaan senjata api bagi menghadapi
penjenayah berbanding orang awam yang mempertahankan diri

daripada serangan penjenayah.



JAWAPAN:
Tuan Yang di-Pertua,

Seksyen 85 Akta Polis 1967 [Akta 344] membenarkan seseorang
anggota polis dalam melaksanakan tugasnya membawa senjata.
Walau bagaimanapun, seseorang anggota polis tidak dibenarkan
untuk melepaskan tembakan sewenang-wenangnya semasa
melaksanakan tugas atau semasa operasi. Polis DiRaja Malaysia
(PDRM) sentiasa mengingatkan semua anggotanya agar
mengambil langkah-langkah keselamatan diri dan juga had
kuasa semasa menggunakan senjata api berdasarkan Perintah
Tetap Ketua Polis Negara (IGSO) D222 dan juga Arahan Ketua
Polis Negara ( IG’s Order) No 79.

Semasa melaksanakan tugas, serangan daripada penjenayah
sering berlaku dan terdapat kejadian tembak menembak atau
diserang dengan senjata yang berbahaya yang menyebabkan
anggota polis terpaksa bertindak bagi mempertahankan diri.
Tindakan ini selaras dengan hak mempertahankan diri di bawah
seksyen 100 dan 103 Kanun Keseksaan. Setiap kejadian
berbalas tembakan atau melepaskan tembakan oleh anggota
polis akan disiasat dengan rapi dan jika terdapat kecuaian atau
salah laku anggota polis semasa melaksanakan tugas tersebut,
tindakan disiplin atau pendakwaan di Mahkamah akan diambil

terhadap anggota tersebut.

